
__________________________________________________________________________________________________ 
 
ᖁᓪᓖᒃᑯᑦ ᖁᔭᓕᑦᑎᐊᖅᑐᑦ ᓱᓕᔪᓂᒃ ᑭᒡᓕᓯᓂᐊᖅᑎᒃᑯᓐᓂ ᐱᓕᕆᑦᑎᐊᖅᓯᒪᓂᖏᓐᓄᑦ ᐊᓂᒍᖅᑎᑦᑎᓯᒪᓕᕐᓂᖏᓐᓄᓪᓗ 
ᐅᓂᒃᑳᕆᔭᐅᔪᓂᒃ ᑎᑎᕋᖅᐸᓪᓕᐊᓪᓗᑎᒃ ᐱᓂᕐᓗᒃᑕᐅᕐᔪᐊᖅᓯᒪᑎᓪᓗᒋᑦ ᓄᓇᖃᖅᑳᖅᓯᒪᔪᑦ ᓄᑕᖅᑲᑦ ᑐᒃᓯᐊᕐᕕᖕᒧᑦ ᐱᓕᕆᔨᐅᔪᑦ 
ᐊᖅᑯᑎᒋᔭᐅᓪᓗᑎᒃ. ᖁᔭᓕᔭᕐᔪᐊᖅᑖᓗᒃᐳᑦ ᓄᓇᖃᖅᑳᖅᓯᒪᔪᑦ ᐊᖑᑏᑦ ᐊᕐᓇᐃᓪᓗ ᐅᖃᓪᓚᒍᓐᓇᖃᑦᑕᓚᐅᖅᑐᑦ ᓱᓕᔪᓂᒃ, 
ᑐᑭᓯᓇᖅᑐᓂᒃ ᓴᐱᙲᓐᓇᖅᖢᑎᒡᓗ ᑭᒡᓕᓯᓂᐊᖅᑎᓄᑦ. ᐸᑦᑕᒃᑐᖅᑕᕗᑦ ᐊᖓᔪᖅᑳᒻᒪᕆᒃ ᒪᓕᒐᓕᕆᔨ ᔭᔅᑎᔅ ᐸᕗᓕ ᒪᒃᓛᒃᓚᓐ 
ᐅᖃᓚᐅᕐᓂᖓᓄᑦ ᓯᕘᕋᓵᖅᑕᐅᓪᓗᑎᒃ ᕿᑐᕐᖓᖏᑦ ᐃᓚᒥᓂᒃ ᐱᔭᐅᕙᓚᐅᖅᓯᒪᓂᖏᓐᓂᒃ ᐊᒃᓱᕈᕐᓇᖅᑐᐊᓘᕙᓚᐅᖅᓯᒪᔪᖅ 
ᑲᒪᒋᔭᐅᑎᓪᓗᒋᑦ ᐊᖏᕐᕋᒥᓃᙱᖦᖢᑎᒃ ᐃᓕᓐᓂᐊᕆᐊᖅᐸᓚᐅᖅᓯᒪᔪᑦ ᐱᔾᔪᑎᖃᕐᒪᑦ “ᐃᓕᖅᑯᓰᖅᑕᐅᓇᓱᖕᓂᕐᒥᒃ”.  
 
41-ᒋᓕᖅᑕᖓ ᐅᓂᒃᑳᓂᒃ ᐃᓗᓕᖃᖅᖢᓂ 94-ᓂᒃ ᐱᖁᔨᕗᖔᓕᐊᕆᔭᐅᔪᓂᒃ ᑲᓇᑕᒥ ᒐᕙᒪᒃᑯᓐᓄᑦ ᓴᖅᑭᑦᑎᖁᔨᓪᓗᑎᒃ ᑲᓇᑕᒥ 
ᖃᐅᔨᓴᖅᑕᐅᖁᔨᔾᔪᑎᓂᒃ ᐃᓄᐊᖅᑕᐅᓯᒪᔪᓄᑦ ᐊᓯᐅᓯᒪᔪᓄᓪᓗ ᐊᕐᓇᓄᑦ ᖃᐅᔨᓴᖅᑕᐅᖁᓪᓗᒋᓪᓗ ᐋᓐᓂᖅᓯᖅᑕᐅᓲᑦ 
ᐱᔾᔪᑕᐅᕙᒃᑐᓪᓗ “ᓯᕗᓕᕕᓂᖏᑦ ᑭᖑᓕᕇᒃᑕᖅᖢᑎᒃ ᐃᓕᓐᓂᐊᕆᐊᖃᑦᑕᖅᓯᒪᔪᑦ“.  
 
ᐅᓂᒃᑳᖃᑦᑕᖅᑐᑦ ᐋᖅᑭᒃᐹᓪᓕᖃᑦᑕᖅᐳᑦ ᐋᓐᓂᐊᕈᑎᒥᓂᒃ ᐅᖃᐅᓯᖃᕌᖓᑕ ᐃᓕᓐᓂᐊᕆᐊᖅᐸᓚᐅᕈᓯᕐᒥᓂᒃ ᐊᐅᓚᓂᐅᓚᐅᖅᑐᒥᒃ 
ᐃᓄᐊᖅᑕᐅᔪᑦ ᐊᓯᐅᔨᔭᐅᔪᓪᓗ 1,200-ᐸᓗᖏᓐᓃᖦᖢᑎᒃ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᑲᓇᑕᒥ ᐊᕐᕌᒍᑦ ᐊᕙᑎᑦ ᖁᓕᓪᓗ (30) 
ᐊᓂᒍᖅᑐᓂᒃ. ᑐᑭᓯᒋᐊᒐᒃᓴᑦ ᓇᓗᓇᐃᖅᓯᓯᒪᕗᑦ ᐊᐱᖅᑯᑎᒃᓴᐅᙱᑦᑐᓂᒃ ᐋᓐᓂᕐᓇᓗᐊᖅᑐᐊᓗᖕᓂᓪᓗ ᐊᒃᑐᐊᓂᓕᖕᓄᑦ 
ᐊᒥᓱᒻᒪᕆᐊᓗᖕᓄᑦ ᐃᓄᐊᖅᑕᐅᓯᒪᔪᓄᑦ ᐊᓯᐅᓯᒪᔪᓄᓪᓗ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᐊᒥᓱᒻᒪᕆᐊᓗᐃᓪᓗ ᐋᓐᓂᐊᕈᑎᐊᓗᐃᑦ 
ᑭᖑᓂᑦᑎᓐᓂ ᐱᓕᕆᐊᖑᖃᑦᑕᖅᓯᒪᔪᑦ ᐃᓅᓯᕐᓄᑦ ᐊᒃᑑᑎᓯᒪᔪᑦ, ᐃᒪᓐᓇ ᐃᓅᓯᖃᐅᓕᖅᖢᑎᒃ, ᐊᔪᖅᓴᖅᑐᑦ, ᐃᓅᖃᑎᒥᓂᒃ 
ᐋᓐᓂᖅᓯᕆᔪᑦ ᓄᓇᖃᖅᑳᖅᓯᒪᔪᑦ ᓄᑕᖅᑲᑦ ᐱᓕᕆᐊᖑᓗᐊᖅᓯᒪᓂᖏᓐᓄᑦ ᓄᑕᖅᑲᑦ ᑲᒪᒋᔭᐅᑎᓪᓗᒋᑦ.  
 
ᑕᐃᒪᙵᑦ 2012-ᖑᓚᐅᖅᑎᓪᓗᒍ ᖁᓪᓖᒃᑯᑦ ᑭᒡᒐᖅᑐᐃᓪᓗᑎᒃ ᐅᖃᖅᑎᐅᖃᑦᑕᖅᓯᒪᓕᖅᑐᑦ ᐃᓄᐊᖅᑕᐅᓯᒪᔪᑦ ᐊᓯᐅᓯᒪᔪᓪᓗ 
ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓵᓪᓗ ᐱᔾᔪᑎᒋᓪᓗᒋᑦ. ᐱᓕᕇᓐᓇᖅᑐᒍᑦ ᐃᓚᓕᐅᔾᔨᕙᓪᓕᐊᖏᓐᓇᖅᖢᑕ ᓂᐱᕗᑦ 
ᑐᓴᖅᑕᐅᑎᑉᐸᓪᓕᐊᖏᓐᓇᖅᑕᕗᑦ ᖃᐅᔨᓴᖅᑕᐅᖁᔨᓪᓗᑕ ᐅᒃᐱᕈᓱᒃᑲᑦᑕ ᑕᒪᒃᑯᐊ ᐱᔭᕆᑐᔪᒻᒪᕆᐊᓗᐃᑦ ᐱᓕᕆᐊᖑᖃᑦᑕᖅᓯᒪᓂᑯᑦ 
- ᐊᒥᓱᑦ ᐱᔾᔪᑎᖃᕋᔪᒃᖢᑎᒃ ᐃᓕᓐᓂᐊᕆᐊᖅᐸᒃᑎᓪᓗᒋᑦ ᐱᓂᕐᓗᒃᑕᐅᔾᔪᑎᒋᕙᓚᐅᖅᓯᒪᔪᓄᑦ - ᖃᐅᔨᓴᖅᑕᐅᔭᕆᐊᖃᖅᑐᑦ, ᐊᒻᒪᓗ 
ᐸᓕᓰᒃᑯᓐᓂ ᑕᒪᒃᑯᐊ ᓴᖅᑭᑕᐅᕙᓪᓕᐊᔪᑦ ᖃᐅᔨᔭᐅᕌᓂᒍᓐᓇᖃᑦᑕᙱᓐᓂᖏᓐᓄᑦ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᐱᔾᔪᑕᐅᓪᓗᑎᒃ.  
 
“ᐊᖓᔪᖅᑳᒻᒪᕆᒃ ᒪᓕᒐᓕᕆᔨ ᒧᕆ  ᓯᖕᒃᓕᐅ ᐅᖃᐅᓯᕆᓚᐅᖅᓯᒪᔭᖏᑦ ᑐᓵᙳᐊᕈᓐᓇᖅᑕᕗᑦ ᐃᒪᐃᓕᒑᖓᑦᑕ 
‘ᐱᓕᕆᖃᑎᒋᔪᒪᑦᑎᐊᖅᑕᕗᑦ’ ᖃᑕᙳᑎᒌᑦ ᐃᓄᐊᖅᑕᐅᔾᔪᔾᔨᓯᒪᔪᑦ ᐊᓯᐅᔨᓯᒪᔪᓪᓗ ᓄᓇᖃᖅᑳᖅᓯᒪᔪᑦ ᐊᕐᓇᓂᒃ ᓂᕕᐊᖅᓵᓂᒡᓗ 
ᐊᒻᒪᓗᒃᑲᓐᓂᖅ ᑲᓇᑕᒥ ᒐᕙᒪᒃᑯᓐᓄᑦ ᑐᒃᓯᕋᒃᑲᓐᓂᖅᐳᒍᑦ ᑖᔅᓱᒥᖓ ᐱᕐᔪᐊᕌᓗᖕᒥᒃ ᐱᓕᕆᑦᑎᐊᖁᓗᒋᑦ ᖃᐅᔨᓴᖁᓗᒋᓪᓗ. 
ᑭᒡᓕᓯᓂᐊᕐᓂᖅ ᐃᓚᖃᕐᒥᔪᖅ ᒪᓕᒐᓕᕆᔾᔪᑎᓂᒃ ᒪᒥᓴᕐᓂᕐᒥᒡᓗ ᓄᓇᖃᖅᑳᖅᓯᒪᔪᓄᑦ ᖃᑕᙳᑎᒌᓄᑦ ᒫᓐᓇ ᖃᐅᔨᖃᑦᑕᖅᓯᒪᔪᑦ 
ᓈᒻᒪᙱᑦᑐᒻᒪᕆᐊᓗᖕᒥ ᐊᔾᔨᒌᒃᑎᑦᑎᙱᑦᑐᒥᒃ ᐳᐃᒍᒐᒃᓴᐅᙱᑦᑐᒥᒃ ᖃᓄᐃᓕᖓᓕᕐᓂᐅᔪᓂᒃ”, ᐅᖃᓚᐅᖅᐳᖅ ᖁᓪᓖᒃᑯᑦ 
ᐊᖓᔪᖅᑳᖓ ᓵᓚᑦ ᐳᐊᒡ.  
_____________________________ 
 
 
ᖃᐅᔨᒋᐊᕐᕕᒃᓴᖅ: 
ᐱᐊᑦ ᐲᑎ   
director@qnsw.ca  
ᐅᖄᓚᐅᑖ: 867-979-6690  
ᓱᒃᑲᔪᒃᑯᑦ: 867-979-1277 
ᓄᓇᕘᒥ ᐊᑭᖃᙱᑦᑐᒃᑯᑦ: 1-866-623-0346 


